
 



 

 

 

 

 

 

 

 

 

 



 

 

O punto mental de partida dende o cal debe iniciarse a lectura deste 

documento é comprender dende este momento que navegar nas nosas embarcacións 

significa facelo en representación da propia asociación e iso implica unha gran 

responsabilidade. Alá van máis de vinte e cinco anos de historia colectiva, que ben 

merecen ser honrados desfrutando do mar e sendo exemplo ao mesmo tempo dunhas 

boas prácticas na navegación. 

Así, este manual pretende ser unha guía básica sobre boas prácticas na 

navegación, adaptadas neste caso ás características propias das nosas embarcacións e 

ao tipo de actividade social e cultural que desenrolamos con elas como asociación. E 

debe ser interpretado en igual medida como un documento orientativo, aberto en 

algúns aspectos a variacións, pero tamén como un manual que é aconsellable 

respectar, pois recolle algunhas regras –sobre todo, as legais e de seguridade– que son 

de obrigado coñecemento e cumprimento. 

E para garantir o carácter práctico do texto, o manual está organizado en gran 

medida seguindo o transcurso habitual nunha xornada de navegación, dende o 

momento en que alguén ten a idea de saír navegar ata que a tripulación regresa a 

porto e procede a amarrar os barcos e gardar os seus aparellos. Pero antes diso, vamos 

cunhas nocións sobre as propias embarcacións.  

 

Para comezar coa materia, compre sinalar dende xa unha clara distinción entre 

as embarcacións que posuímos, pois pertencen a varias subtipoloxías dentro da dorna 

e iso implica e existencia dunha serie de diverxencias entre elas, sendo o tamaño          

–medido pola eslora– a máis determinante de todas, pois condiciona á súa vez outras 

diferenzas importantes que debemos coñecer. Remarcado isto, entremos en detalle. 

A dornas polbeiras caracterízanse por presentar unha eslora próxima aos 4,65 

metros. Este aspecto resulta determinante porque segundo a Dirección Xeral da 

Mariña Mercante –D.G.M.M. a partir de agora– non é preciso posuír titulación para 

navegar cunha embarcación a vela menor de 6 metros de eslora –ou menor de 5 

metros no caso de navegar a motor–. Polo tanto, é a tipoloxía ideal para iniciarse. E 

tamén porque aparellan unha simple vela de relinga. 

Pola contra, aínda que a Bicoca ten autorizada unha tripulación de ata 4 

persoas, o razonable nunha dorna polbeira é levar 2 ou 3. E ten a zona de navegación 

limitada a augas protexidas, como portos, bahías ou rías (as rías na súa totalidade), e 

sempre durante o día (a navegación nocturna require de titulación e luces). 

Finalmente, compre saber que tódalas nosas embarcacións teñen seguro 

contratado, que no caso da Bicoca e a Coninha é o de cobertuas básicas –equivalente a 

un seguro de danos a terceiros nun coche–. Así que aconsellamos que de maneira 

complementaria cada tripulante dispoña dun seguro persoal para navegantes, con 

cobertura polo menos para gastos médicos en caso de accidente. 

A Praia da Panadeira é unha dorna de media construción cunha eslora de 5,37 

metros, o que significa que segundo a D.G.M.M. non é preciso posuír ningunha 

titulación para o seu goberno a vela –ao contrario que para navegar con ela a motor–. 

E neste caso está aparellada con vela cangrexa e foque. 

Ten autorizada unha tripulación de 3 persoas e a súa zona de navegación está 

ampliada a calquera punto que se atope a un máximo de dúas millas dun porto ou 

lugar de abrigo, pero tamén so de día –a non ser que se dispoña da licencia 

correspondente e das luces necesarias–. Ademais, ten instalado un motor intraborda, 

pero non está legalizado, así que aconséllase o seu uso cando sexa estritamente 

necesario e a ser posible so para saír e entrar no porto. 

E tamén neste caso temos contratado un seguro de coberturas básicas, que se 

fai cargo so dos danos provocados noutras embarcacións en caso de colisión. Así que 

aconsellamos que cada tripulante dispoña dun seguro persoal para navegantes. 

A Jatiña é unha dorna xeiteira pequena pero ao mesmo tempo o 

suficientemente grande, cos seus 6,10 metros de eslora, como para que as condicións 

que se lle aplican sexan diferentes. Así, esixe que un dos tripulantes –por norma, o 

patrón– posúa a titulación de Patrón de Navegación Básica –ademais, coas prácticas 

complementarias de vela– ou algún título superior. E aparella vela de relinga. 

Ten autorizada unha tripulación de ata 5 persoas e a súa zona de navegación 

está autorizada a calquera punto que se atope a un máximo de dúas millas dun porto 

ou lugar de abrigo, pero tamén so de día –a non ser que se dispoña de luces–. Ademais, 

dispón dun motor foraborda auxiliar, que aconsellamos levar sempre a bordo. 

E de igual maneira ten contratado un seguro de coberturas básicas, que se fai 

cargo so dos danos provocados noutras embarcacións en caso de accidente. Por iso, 

novamente insistimos en aconsellar que de maneira complementaria cada tripulante 

dispoña dun seguro persoal para navegantes, con cobertura polo menos para recibir 

atención médica gratuíta en caso de accidente. 

En canto á Surfeira, estamos a falar dunha dorna nai que se destaca polos seus 

7,97 metros de eslora. Curiosamente presenta unha notable diferenza de tamaño coas 

dornas anteriores e sen embargo non precisa dun permiso superior e bastaría coa 

titulación de Patrón de Navegación Básica –coas prácticas complementarias de vela–. 

E ten aparellada unha vela cangrexa con foque e trinqueta. 

Ten autorizada unha tripulación máxima de 6 persoas e unha zona de 

navegación establecida pola D.G.M.M. a calquera punto que se atope a un máximo de 

cinco millas dun porto ou abrigo, aínda que neste caso si que se permite a navegación 

nocturna, porque ten luces instaladas. E compre sinalar que ten motor intraborda, 

como alternativa de propulsión á vela ou para facilitar as manobras que o requiran.  

En canto ao seu seguro, temos contratada unha póliza a todo risco. Agora ben, 

unha vez máis reiteramos a recomendación de que de maneira complementaria cada 

tripulante dispoña dun seguro persoal para navegantes, con cobertura polo menos 

para os gastos médicos derivados de calquera accidente. 

CARACTERÍSTICAS DAS NOSAS EMBARCACIÓNS 

EMBARCACIÓN BICOCA 
OU SIMILAR 

PRAIA DA 
PANADEIRA JATIÑA SURFEIRA 

SUBIPOLOXÍA 
DORNA 

POLBEIRA 
DORNA 
MIXTA 

DORNA 
XEITEIRA 

DORNA NAI 

ESLORA 4,65 M 5,37 M 6,10 M 7,97 M 

VELA DE RELINGA CANGREXA 
CON FOQUE DE RELINGA CANGREXA 

CON FOQUE E TRINQUETA 

MOTOR NON INTRABORDA 
PERO NON LEGALIZADO FORABORDA INTRABORDA 

TRIPULACIÓN 
MÁXIMA 

4 PERSOAS 
PODE VARIAR SEGÚN 
CAL SEXA A DORNA 

3 PERSOAS 5 PERSOAS 6 PERSOAS 

SEGURO BÁSICO BÁSICO BÁSICO TODO RISCO 

TITULACIÓN NON PRECISA NON PRECISA 
EXCEPTO PARA IR A MOTOR 

P.N.B. 
OU SUPERIOR 

P.N.B. 
OU SUPERIOR 

ZONA DE 
NAVEGACIÓN 

ZONA 7 
ZONAS PROTEXIDAS: 

BAHIAS E PORTOS 

ZONA 6 
ATA 2 MILLAS DUN PORTO 

OU ABRIGO 

ZONA 6 
ATA 2 MILLAS DUN PORTO 

OU ABRIGO 

ZONA 5 
ATA 5 MILLAS DUN PORTO 

OU ABRIGO 

NAVEGACIÓN 
NOCTURNA 

NON 
EXCEPTO CON TITULACIÓN 

E AS LUCES REQUERIDAS 

NON 
EXCEPTO CON TITULACIÓN 

E AS LUCES REQUERIDAS 

NON 
EXCEPTO CON TITULACIÓN 

E AS LUCES REQUERIDAS 
SI 

 

Como anexo a este punto incluímos unha breve explicación sobre en que 

consiste o citado cartón de navegantes, que podedes contratar a través de Culturmar 

e que nós aconsellamos ter activado.  

 Trátase dun seguro persoal para navegantes con cobertura para os gastos 

médicos derivados de calquera accidente durante algún evento e tamén as 

indemnizacións por secuelas ou falecemento. O seu prezo é de 10 euros anuais (5 

euros no caso de menores de 14 anos ou maiores de 70) e para contratalo basta con 

que contactedes con algún membro da nosa Directiva.  

O primeiro paso a dar cando se pretende organizar unha saída de navegación   

–sobre todo a vela– debe ser a planificación. Esta non require necesariamente dunha 

gran antecedencia –acostuma bastar cunhas poucas horas de marxe– pero si é 

importante que antes de botarse ao mar se teñan en conta unha serie de aspectos que 

poden alterar os nosos plans. E, por tanto, aconsellamos realizar esta reflexión antes 

de tomar calquera decisión e, sobre todo, antes de comunicala. 

O elemento máis determinante á hora de programar unha saída de navegación 

é a meteoroloxía, principalmente no relativo ás condicións do mar e do vento. É por 

iso que resulta absolutamente necesario consultar con antecedencia as previsións do 

tempo e en base a elas tomar unha decisión, xa que o propósito de navegación é 

pasalo ben pero por enriba de todo debemos garantir a seguridade tanto das persoas 

como das embarcacións. E ante a dúbida é mellor non arriscar. 

A dispoñibilidade –ou mellor dito a súa falta– non acostuma ser un problema á 

hora de planificar unha navegación, sobre todo porque a nosa asociación conta con 

varias embarcacións a disposición dos socios e a nosa intención é seguir aumentando o 

seu número. Agora ben, compre sempre confirmar previamente que embarcacións 

están dispoñibles, xa que en ocasións puntuais poden non estalo –algún barco en 

particular ou todos eles– pola participación nalgún evento, por ter sido collidas por 

outros socios, porque por algunha razón non se atopen en condicións axeitadas para 

navegar ou por calquera outro motivo. 

 

Unha vez que temos claras unhas condicións meteorolóxicas favorables e 

confirmada a dispoñibilidade da embarcación, debemos notificar a nosa intención –en 

caso de ter unha tripulación xa configurada– ou o noso convite –en caso de precisar 

compañeiros de navegación– ao conxunto dos socios. Sexa como sexa, é importante 

anunciar sempre os nosos plans –como mínimo a un membro da Xunta Directiva–, para 

evitar confusións que logo poidan derivar en conflitos. Lembrade que as embarcacións 

son de todos e como tal debemos respectar o seu carácter colectivo. 

Partindo da base de que somos unha asociación plural e integradora, debemos 

facer un esforzo colectivo por establecer como fórmula –non única pero si preferente– 

a convocatoria libre ou aberta. É dicir, que tentemos configurar as tripulacións dando 

a oportunidade a tódolos socios a participar. Desta maneira conseguiremos por un 

lado que a cadea do ensino se manteña sempre viva (quen sabe ensina a quen non ten 

coñecementos, e así constantemente) e polo outro facilitaremos que calquera persoa 

–sexa patrón ou non– poda tentar organizar unha saída de navegación, solicitando 

entre o conxunto dos socios a algún compañeiro que lle asista. En definitiva, sexamos 

xenerosos á hora de compartir unhas embarcacións que son de todos e deben ser 

desfrutadas en conxunto. 

No relativo á tripulación so existen dúas regras que debemos tomar en conta e, 

na medida do posible, respectar. A primeira delas é levar a bordo unha persoa que 

dispoña da titulación requirida –de ser ese o caso– para a embarcación coa que se 

pretende navegar. E a segunda é non superar a tripulación máxima permitida. En 

ambos os casos non se trata so de razóns legais, senón tamén de normas de 

seguridade que deben ser seguidas.  

 

Chegado o día, antes de iniciar a navegación é preciso recoller no noso pañol 

(ou local) aqueles elementos que debemos levar obrigatoriamente a bordo (como a 

documentación, elementos de seguridade e motor –de ser o caso–) e revisar na propia 

embarcación o bo estado dos seus aparellos (remos, temón e caña, vela e driza, liña de 

fondeo, etc.). 

PÁXINA  6 



No noso local hai un bote estanco xa preparado co nome de cada embarcación 

e no seu interior atoparedes toda a documentación que é obrigatorio levar a bordo e 

outros elementos que poidan ser necesarios en caso de emerxencia (espello, bucina, 

bengalas, etc.). Alén diso, deberedes lembrarvos de levar chalecos homologados –os 

de cor laranxa– para tantas persoas como conformen a tripulación ou verificar a súa 

presencia na propia embarcación.  

Sobre o tema dos chalecos compre sinalar que o seu uso é legalmente 

obrigatorio. E nós considerámolos como mínimo recomendables en todo momento. De 

feito, para promover o seu uso, tedes á vosa disposición os chalecos do tipo chaqueta 

–os azuis–, que son máis confortables e que podedes levar a bordo de maneira 

complementaria aos homologados. 

E tamén é importante asegurarvos de levar algún teléfono coa batería ben 

cargada –e incluso a ser posible máis dun– e bebida suficiente para toda a tripulación, 

tendo en conta a duración prevista da saída ou travesía. Deste xeito poderedes iniciar 

a navegación con seguridade e dentro dos parámetros que esixe a lei. 

Xa na embarcación e antes de soltar amarras, toca aparellar –montar temón, 

izar vela e probar motor, se fora o caso– e verificar que tódolos elementos precisos 

para a navegación están en boas condicións (ademais dos anteriores, tamén o pau, a 

vara de portar, os remos, a driza, a escota, etc.). Feito iso, o último paso antes de 

iniciar a navegación sería achicar a auga que a embarcación poida ter acumulada no 

seu interior. 

EQUIPO DE SEGURIDADE OBRIGATORIO 

EMBARCACIÓN BICOCA 
OU SIMILAR 

PRAIA DA 
PANADEIRA JATIÑA SURFEIRA 

CHALECOS 
SI (4) 

PODE VARIAR SEGÚN 
CAL SEXA A DORNA 

SI (3) SI (5) SI (6) 
CON LUZ 

DOCUMENTACIÓN SI SI SI 
. 

SI 

RADIO VHF PORTÁTIL FIXA PORTÁTIL FIXA 

TELÉFONO SI SI SI SI 

BEBIDA SI SI SI SI 

PEQUENO 
BOTIQUÍN 

SI SI SI SI 

BENGALAS SI (3) SI (3) SI (3) SI (3) 

BOCINA SI SI SI SI 

ESPELLO SI SI SI SI 

CÓDIGO DE 
SINÁIS 

SI SI SI SI 

PABELLÓN 
NACIONAL 

SI SI SI SI 

LINTERNA 
ESTANCA 

SI 
CON BOMBILLA E 
PILAS DE RESPETO 

SI 
CON BOMBILLA E 
PILAS DE RESPETO 

SI 
CON BOMBILLA E 
PILAS DE RESPETO 

SI 
CON BOMBILLA E 
PILAS DE RESPETO 

REFLECTOR 
DE RADAR 

SI SI SI SI 

ACHICADOR SI SI SI SI 

BALDE SI SI SI SI 

CABOS DE 
AMARRE 

SI SI SI SI 

BICHERO SI SI SI SI 

LÍNEA DE 
FONDEO 

SI SI SI SI 

Ninguén dubida de que o obxectivo último da navegación é pasalo ben e así o 

levamos facendo durante máis de 25 anos. Iso non vai mudar agora pero sí compre 

tomar consciencia da responsabilidade que supón saír ao mar, tanto en relación á 

asociación como á propia tripulación. É por iso que queremos deixar aquí uns apuntes 

sobre algunhas cuestións a ter en consideración. 

Xa di o dito popular, e non sen razón, que “onde hai patrón non manda 

mariñeiro”. Porque unha cousa é promover unha organización horizontal dentro da 

asociación e outra saltarse unha das regras esenciais da navegación.  

Isto non quere dicir que se estableza forzosamente unha xerarquía en función 

da experiencia, coñecementos ou titulacións dos tripulantes. Polo contrario, 

recoméndase unha organización baseada no entendemento e a xenerosidade. De 

feito, a figura de patrón pode ir rotando entre varias persoas ao longo da navegación. 

E non necesariamente será o patrón a persoa que se atope nese momento á caña, co 

goberno da embarcación. 

O único que debe estar absolutamente claro para toda a tripulación é que en 

todo momento, e moi especialmente durante as manobras, debe haber unha única 

persoa ao mando, que dará as ordes oportunas que o resto deben seguir. 

Vamos deternos nesta cuestión para comentar que levar a bordo a menores de 

idade supón unha responsabilidade engadida, que debe ir acompañada dun coidado 

especial. Non significa iso que non poidan embarcar, pero si que, por un lado, deben ir 

acompañados dun titor ou persoa responsable e, polo outro, vestir en todo momento 

un chaleco salvavidas apropiado ao seu tamaño. 

Ademais, apelamos ao sentido común dos adultos para saber cando e en que 

condicións é aceptable levar menores a bordo, xa que serán en gran medida factores 

externos como os meteorolóxicos ou o tipo de navegación a realizar os que 

condicionen o sentido desta decisión. 

Compre ter en conta por un lado que case tódalas navegacións comezan e rematan 

nun porto e polo outro que os portos costuman ser puntos de moito tránsito e con certas 

limitacións de manobra. É por iso que recomendamos realizar a motor –ou polo menos co 

motor instalado e listo para ser usado– tódalas saídas e entradas nos portos. En 

contraposición, as velas dificultan a visión e reducen a manobrabilidade. É, por tanto, unha 

cuestión de precaución e seguridade. 

As navegacións serán sempre libres e corresponderalle á tripulación marcar os 

rumbos a seguir. A única limitación que se aplica neste aspecto é a de cinguirse á zona 

de navegación autorizada para cada embarcación –ver punto 1. desta guía–.  

Quedan totalmente prohibidas as navegacións nocturnas sen autorización 

previa da Xunta Directiva. Esta é unha norma que afecta a tódalas embarcacións da 

asociación e, por tanto, debe ser sempre respectada e nunca suxeita ao criterio 

individual. Os perigos derivados dunha navegación nocturna están moi por enriba do 

risco asumible pola nosa Asociación e por calquera Directiva responsable. 

Para evitar transgredir esta prohibición aconséllase tomar en conta a caída do 

sol –en función da época do ano– e calcular as navegacións de regreso a porto con 

marxe suficiente para non verse atrapado pola escuridade da noite. Lembrade que as 

nosas embarcacións –excepto a Surfeira– non dispoñen de forma permanente de luces 

de navegación nin de instrumentos que permitan guiarse pola noite. 

Por outro lado, se por algunha razón non prevista unha embarcación da 

asociación tivese que pasar a noite fora de Portonovo, será obrigatorio comunicar coa 

máxima antecedencia posible dita situación a algún membro da Directiva. 

Lembrade que se ides visitar algunha das illas do Parque das Illas Atlánticas é 

obrigatorio que solicitedes a correspondente autorización de fondeo. Non facelo pode 

implicar sancións económicas considerables, que ainda que serán responsabilidade dos 

tripulantes, poder por en perigo a subsistencia da asociación. E para que iso non 

ocorra podedes acceder á web oficial do Parque e usar as claves que vos facilitamos a 

continuación para tramitar o permiso correspondente, que ademais é gratuíto. 

PÁXINA WEB CIF / USUARIO CLAVE DE ACCESO 

www.iatlanticas.es G 36307247 
Solicitar a clave chamando ao 

647 13 25 52 

 

 

Coa chegada de regreso ao porto remata a navegación pero non o traballo, pois 

aínda toca amarrar, achicar e baldear. Nese sentido as embarcacións teñen que 

quedar como mínimo nas mesmas condicións nas que as atopamos, é dicir, ben 

amarradas e ordenadas –defensas, cabos, temón, caña, remos, etc.–. 

Ademais, é necesario achicar e baldear as embarcacións antes de abandonar o 

pantalán. E na medida do posible facelo con todas –polo menos o baldeo– e non so con 

aquelas que saísen navegar nese día. 

 

Os últimos pasos para dar por concluída a saída de navegación consisten en 

regresar ao local tódolos elementos que deben ser gardados alí –velas, motor, 

chalecos, botes estancos, etc.– e novamente encargarse de deixalos polo menos nas 

mesmas condicións de orde nas que os atopamos. 

 

Como novidade, no local haberá un caderno ou libro de anotacións –a modo 

de libro de bitácora– para cada embarcación, no cal ao fin de cada navegación será 

obrigatorio rexistrar algúns datos (tripulación, hora aproximada de saída e de 

chegada, resumo da navegación e calquera incidencia fora do normal acontecida). 

Moi importante será tamén anotar os danos ou desperfetos que as 

embarcacións poidan ter sufrido no transcurso da navegación e ao mesmo tempo 

informar a algún dos membros da Directiva dese tipo de cuestións para que poidan ser 

solucionadas no menor lapso posible. 

En ningún caso con estes libros de anotacións se pretende coartar ou penalizar 

a ninguén –nin vai suceder–, senón simplemente levar un pequeno control do uso das 

embarcacións e rexistrar o estado de conservación de cada unha delas, así como os 

danos ou problemas que presentan para proceder á súa reparación da maneira máis 

rápida e efectiva posible. 

 

Un capítulo aparte merece a nosa organización cando se trata de participar 

como convidados nalgún evento –falamos de xuntanzas e concentracións, 

principalmente–, xa que en algunhas ocasións nos temos caracterizado por pecar dun 

exceso de improvisación e falta de coordinación. 

Temos que entender que unha xuntanza ou concentración é un evento ao cal 

vamos convidados xeralmente por algunha asociación afín –de compañeiros, para que 

se entenda– e como tal debemos actuar con respecto a quen con moito esforzo nos 

acolle, facilitando a celebración en todo o que se atope ao noso alcance.  

De igual maneira, cando asistimos a un evento non o facemos a título persoal, 

senón en representación da nosa asociación e dos seus máis de vinte e cinco anos de 

historia, e por extensión da propia vila de Portonovo e os seus veciños –ou de Galiza, 

cando se trata dun evento internacional–. 

É, en definitiva, unha grande responsabilidade. E é por iso que queremos 

establecer un protocolo que nos sirva para coordinarnos en tódalas convocatorias. 

Todo debe comezar polo anuncio do evento con suficiente antelación como 

para que tódolos interesados poidan anotarse previamente –requisito sempre 

obrigado– e ao mesmo tempo respectar os prazos impostos pola propia organización.  

No mesmo momento do anuncio notificarase o nome da persoa que vai actuar 

como coordinadora nese evento en concreto. E será esa persoa –que non 

necesariamente ten que ser un membro da Directiva– quen se encargue de 

confeccionar a lista de participantes e as súas necesidades –comidas, por exemplo–. 

Para tal fin disporá do teléfono da asociación (647 13 25 52) dende os días previos e 

ata a finalización de evento. Por tanto, será en todo momento a persoa de contacto 

en caso de precisar axuda. 

O coordinador encargarase de orientar o número de embarcacións asistentes e 

a distribución dos participantes nas diferentes tripulacións para as travesías de ida e 

volta. E unha vez chegados ao porto de destino será tamén a persoa que en 

representación de todos nós se achegue ao punto de recepción de participantes 

habilitado pola organización para presentarse e recoller o que nos teñan preparado: os 

tickets para as comidas e tódalas camisolas, de ser o caso.  

No relativo aos tickets de comida, serán repartidos segundo as necesidades 

previamente rexistradas de cada participante. Lembrade que o coordinador 

confeccionará previamente un listado coas reservas de comidas por persoa. E no caso 

de tratarse dunha acreditación –e non de tickets individuais– cada participante 

comprométese a entregar ao coordinador a súa credencial no momento no que deixe 

de precisala –por exemplo porque non vai asistir ao evento completo–, de maneira que 

poida ser aproveitada por outras persoas. 

Sobre as camisolas, o coordinador incluirá no listado de participantes a talla 

solicitada por cada un deles, que consultará no papel no momento de recoller o 

paquete completo dos agasallos. De todos xeitos, cada participante será logo libre de 

solicitar aos organizadores do evento un cambio de talla, como acostuma acontecer. 

Agora ben, compre anotar aquí que terán asegurada a súa camisola aquelas 

persoas que participen en polo menos unha das dúas travesías de ida e volta ao 

evento, xa que é grazas a elas que as nosas embarcacións se desprazan. Isto significa 

que tódolos demais asistentes –os que se achegan por outros medios– poderán recibir 

ou non unha camisola, sempre suxeita á dispoñibilidade e ao criterio do coordinador. 

Como último punto pero non menos importante está a cuestión das 

navegacións nos propios eventos. Neste aspecto a prioridade debe ser actuar con 

xenerosidade e facilitar a participación do maior número de persoas posible. Por tanto, 

é aconsellable que o coordinador reúna a toda a expedición antes de cada navegación 

para organizar as tripulacións, dando opción ás persoas que aínda non tivesen 

embarcado ata ese momento.  

Do mesmo xeito que entre os fins da nosa Asociación atópanse a promoción do 

ecoloxismo, o respecto polo medio ambiente e a posta en valor do patrimonio 

natural –especialmente o mariño e costeiro–, o noso compromiso coa diminución da 

nosa pegada sobre o entorno e coa conservación do mesmo debe ser firme e 

constante. 

Nese sentido, as navegacións constitúen a posta en práctica desta consciencia 

ecolóxica e sendo así existen tres regras que deben ser respectadas durante o 

transcurso das mesmas. 

A primeira delas e probablemente a máis básica consiste en non tirar lixo de 

ningún tipo ao mar e ao mesmo tempo en tratar de recoller todo aquel que sexa 

posible –dentro das limitacións dunha navegación–. Trátase de reducir a 

contaminación actuando de xeito preventivo pero sen descoidar as accións de limpeza 

cando estas resulten posibles.  

A segunda é un compromiso para evitar molestar ou danar conscientemente 

calquera animal mariño, da mesma maneira que para prestar auxilio ou avisar ás 

autoridades cando exista algunha situación de perigo para eles. Temos que respectar 

en igual medida o mar e a vida que este alberga. 

E a terceira e última regra recolle a nosa filosofía de priorizar a navegación a 

vela fronte á propulsión a motor. Non so por razóns de reivindicación cultural senón 

tamén por responsabilidade ambiental e conexión coa natureza. 

